
					Gwirwyd y dudalen hon
enw Ef." Bu Mr. J. Hughes farw Mawrth 23, 1814, yn 63
oed.

THOMAS JONES, TANYROGOF—tad y Parch. John Jones,
Llangollen, gweinidog gyda'r Annibynwyr, a'r Cadben
Daniel Jones, yr hwn a wnaeth yr ymgais cyntaf i ledaenu
athrawiaeth y Mormoniaid yn yr ardaloedd hyn.

ROBERT PARRY, LLANSANTSIOR.—"Gwr crefyddol a da "
(Meth. Cym. iii. 276). Gydag ef y llettyai y Parch. T.
Lloyd tra yn aros yn y lle hwnw.

THOMAS LLOYD, TY MAWR UCHA. Cyfaill mynwesol Henry
Rees, y sonir droion yn Nghofiant Mr. Rees am dano. Bu
Mr. Lloyd, tra yn aros yn y Ty mawr, yn brif ofalwr am yr
achos crefyddol yn ei holl ranau, nid yn unig yn y dref, ond
yn yr ardaloedd cylchynol hefyd. Symudodd oddi yma i
Gwmlanerch. Bettws y coed.

ROBERT ROBERTS.—Daeth yma o'r Geuffos, Llysfaen, a
chariai fasnach yn mlaen yn Cumberland House. Efe oedd
tad Mrs. Jones, priod Mr. J. Jones, Jessamine Villa, a grybwyllir eto. Yr oedd efe yn wr medrus a phrydlon gyda'r
ddau fyd, yn ystwyth ei dymer, yn eang ei wybodaeth, ac
addfed ei farn. Mae ei enw ef yn rhestr y rhai a arwyddasant y Constitutional Deed yn 1826. Bu farw Mawrth 29,
1838, yn 61 mlwydd oed.

ROBERT WILLIAMS, BRYNLLWYNI.—Gwr mawr ei barch,
er nad oedd ond llafurwr tlawd gydag amaethwyr. Yr oedd
o duedd wylaidd iawn, ac yn dra anfoddlawn i ymgymeryd
a'r swydd.

THOMAS JONES, NANT FAWR.—Mab oedd efe i W. Jones,
o'r un lle. Gwr o yspryd llednais a defosiynol ydoedd, ond
o ddawn afrwydd; eto y cwbl a ddywedai yn dra derbyniol.

		 Golygwyd y dudalen hon ddiwethaf ar 24 Gorffennaf 2023, am 16:10.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

